
�� Tarixən ən sülhsevər, humanist xalq belə, öz Vətənini, 
öz müstəqilliyini qorumaq naminə müharibələrə təhrik edilib. 
Tarix səhnəsində suveren dövlətini qoruyub saxlamağın başqa 
yolu yoxdur. Azərbaycan xalqının taleyinə də məhz əlverişli 
geosiyasi mövqeyini, əsrarəngiz təbiətini, təbii sərvətlərini, 
nəhayət, dövlət müstəqilliyini qoruyub saxlamaq üçün daim 
işğalçılara qarşı mübarizə aparmaq düşüb.

Öz uğurlu xarici diplomatiyası, 
sosial-siyasi, iqtisadi tərəqqisi ilə 
dünyada kifayət qədər nüfuz qa-
zanmış müstəqil Azərbaycan ordu 
quruculuğu prosesində də ardıcıl 
uğurlar əldə etmiş, Cənubi Qafqaz re-
gionunun ən qüdrətli ordusuna malik 
güclü dövlətə çevrilmişdir. Oktyabrın 
18-də – Azərbaycan Respublikasının 
Dövlət Müstəqilliyi Günündə Naxçı-
van Muxtar Respublikasında ilk milli 
hərbi hissənin yaradılmasının 25-ci 
ildönümü münasibətilə keçirilən hərbi 
parad bunu bir daha sübut etdi. Böyük 
əks-səda doğuran hərbi paradın siyasi, 
hərbi, iqtisadi əhəmiyyəti, yəqin ki, 
ekspertlər tərəfindən dəfələrlə araşdı-
rılıb müzakirə olunacaq.

Bu paradın əsas əhəmiyyəti onda 
idi ki, yetmiş ildə Sovet İttifaqını 
“Vətənim”, müstəqilliyinin qənimi 
olan Qırmızı ordusunu isə “xilaskar” 
adlandırmağa məhkum edilən bir 
xalq bu müstəqilliyi və azad Vətəni 
müdafiə etmək əzmində olan Milli 
Ordusunun əsasının qoyulmasını 
təntənə ilə bayram edirdi. Paradın 
məhz Müstəqillik Günündə Naxçı-
vanda keçirilməsi əsası ümummilli 
lider tərəfindən Naxçıvanda qoyulan 
ordu quruculuğunun, hərbi islahatla-
rın əhatə dairəsini və real nəticələrini 
bir daha nümayiş etdirmək idi. ATƏT-
in Minsk qrupunun həmsədrləri 
tərəfindən Azərbaycan və Ermənistan 
prezidentlərinin Cenevrədə təşkil 
edilmiş görüşündən iki gün sonraya 
təsadüf edən hərbi parad hər zaman 
sülh və danışıqlar yoluna üstünlük 
verən Azərbaycanın lazım gələrsə, iş-
ğal olunmuş ərazılərini müharibə yolu 
ilə də azad etmək qüdrətinə malik 
olduğunu bir daha sübut etdi.

Naxçıvan Muxtar Respublikası 
Ali Məclisinin sədri Vasif Talıbovun 
paraddakı tarixi çıxışında da vur-
ğulandığı kimi, hərbi uğurlarımız 
ümummilli liderin ordu quruculuğu, 
şəxsi heyətin döyüş və peşəkarlıq 
səviyyəsinin artırılması istiqamətində 
gördüyü işlərin əhəmiyyətini və bu 
siyasətin Azərbaycan Respublika-
sı Prezidenti cənab İlham Əliyev 
tərəfindən bu gün uğurla davam etdi-
rildiyini bir daha sübuta yetirdi.

Parada Azərbaycan Respublikası-
nın Dövlət Bayrağı altında daxil olan 
Heydər Əliyev adına Hərbi Liseyin 
kursantları ümummilli liderin totalitar 

sovet hakimiyyəti dövründə böyük 
siyasi uzaqgörənliklə hərbi təhsilin in-
kişafı, bu sahədə ixtisaslı mütəxəssis 
hazırlığı ilə bağlı apardığı islahatların 
bugünkü bəhrəsi kimi insanın köksü-
nü qürurla qabartdı. Heç şübhəsiz ki, 
öz uğurları ilə tanınan lisey hələ ge-
nerallar yurdu Naxçıvanın tarixi hərbi 
zəfərlərini davam etdirən neçə-neçə 
milli hərbi kadr yetirəcək.

Əlahiddə Ordunun müxtəlif 
bölmələri sıra ilə meydana daxil 
olduqca, şanlı Milli Ordumuzun əsası 
ötən əsrin 90-cı illərində Azərbaycan 
xalqının ümummilli lideri Heydər 
Əliyevin rəhbərliyi ilə Naxçıvanda 
qoyulan şərəfli tarixi yaddaşlar-
da yenidən vərəqləndi. O illərdə 
Azərbaycandan süni şəkildə təcrid 
edilən, ərzaq, yanacaq qıtlığından 
korluq çəkən Naxçıvan üstəlik də 
mənfur ermənilər tərəfindən hücum-
lara məruz qalmış, azğın düşmən qar-
şısında silahsız-köməksiz, təkbaşına 
dayanmışdı. Ən çətin zamanlarda 
xalqla bir olan, ona arxa duran dahi 
şəxsiyyət Heydər Əliyevə sonsuz 
ümid və inam, bir də Vətən uğrunda 
haqq savaşı həmin dövrdə Naxçıva-
nı qorudu. Bu, həm də xalq-rəhbər 
həmrəyliyinin, vəhdətinin ideal 
nümunəsi idi.

Ulu öndər Heydər Əliyev 
Naxçıvan Muxtar Respublikası 
Ali Məclisinin sədri seçiləndən 4 
gün sonra – 1991-ci il sentyabrın 
7-də Naxçıvan Müdafiə Komitəsi 
yaradıldı, 1992-ci il sentyabrın 19-
da Naxçıvan Muxtar Respublikası 
Ali Məclisində “Naxçıvan Muxtar 
Respublikasının müdafiəsinin və 
sərhədlərinin qorunmasının təşkili 
haqqında” qərar qəbul edildi. 
Həmin il oktyabr ayının 9-da isə 
Naxçıvan şəhərində ilk hərbi parad 
keçirildi. 1992-ci il sentyabrın 15-
də Naxçıvan Muxtar Respublikası 
ərazisində ilk Milli Ordu qurumla-
rından biri olan “N” saylı əlahiddə 
gücləndirilmiş motoatıcı briqada 
təşkil edildi və Dövlət Müdafiə 
Komitəsinin bütün əmlakı həmin 
hərbi hissəyə təhvil verildi. Sonralar 
bu əsasda Azərbaycan Ordusunun V 
Ordu korpusu yaradıldı. Azərbaycan 
Respublikasının Prezidenti cənab 
İlham Əliyevin “Azərbaycan 
Respublikası Müdafiə Nazirliyi haq-
qında Əsasnamənin təsdiq edilməsi 

barədə” 2013-cü il 18 dekabr tarixli 
fərmanına əsasən, Naxçıvan Muxtar 
Respublikasının müdafiəsinin 
möhkəmləndirilməsi, Silahlı 
Qüvvələrin hissə və bölmələrinin 
döyüş qabiliyyətinin artırılma-
sı, bir mərkəzdən idarəetmənin 
təkmilləşdirilməsi məqsədilə ordu 
korpusunun əsasında Əlahiddə 
Ümumqoşun Ordusu yaradıl-
dı. Hərbi parad zamanı ordunun 
mexanikləşdirilmiş, motoatıcı, 
xüsusi təyinatlı, kəşfiyyat, dağ atıcı, 
tank, reaktiv artilleriya, hava hücu-
mundan müdafiə və rabitə bölmələri 
tribuna önündən keçərək, Naxçıva-

nın müdafiə qabiliyyətini bir daha 
nümayiş etdirdilər.

Paradın bir özünəməxsusluğu da 
burada təkcə Müdafiə Nazirliyinin 
hərbi birləşmələrinin deyil, Daxili 
Qoşunların “Naxçıvan” əlahiddə 
əməliyyat briqadasının, “Naxçı-
van” əlahiddə sərhəd diviziyasının, 
Naxçıvan Muxtar Respublikası 
Fövqəladə Hallar Nazirliyinin mülki 
müdafiə Alayının da təmsil olunma-
sında idi. Bu, Naxçıvanın istənilən 
təxribat və təcavüzün qarşısını almağa 
mütəşəkkil hazırlığını nümayiş 
etdirdi.

Hərbi paradda taktiki-texniki 
xüsusiyyətlərinə görə, ən yeni nəsil 
sayılan hərbi texnikalar və silah 
sistemləri nümayiş olundu. Onla-
rın arasında uzaq mənzilli raketlər, 
idarə olunan raketlər də yer aldı. 
Hərbi paraddakı yeniliklərdən biri 
də ordunun istifadəsində yer alan, 
Azərbaycan istehsalı olan “Orbiter-
3B” kiçikölçülü taktik pilotsuz uçuş 
aparatı idi. Paradda nümayiş olunan 
tank əleyhinə raket kompleksləri – 
atış məsafəsi 8 kilometrə qədər olan 
“Spayk”lar, özüyeriyən tank əleyhinə 
“Xrizantema”lar ordu silahlanmasına 
yeni daxil olub. “Smerc” yaylım atəşli 
reaktiv sistemlər və T-300 “Qasır-
ğa” raket artilleriya sistemləri, o 
cümlədən İsrail istehsalı olan “Qrad” 
lar, atış məsafəsi 40 kilometr təşkil 
edən T-122 “Sakarya” yaylım atəşli 
reaktiv sistemlər Naxçıvanda artilleri-
yanın gücləndirilməsindən xəbər ver-

di. Azərbaycanda istehsal olunan və 
beynəlxalq sərgilərdə böyük maraqla 
qarşılanan “Marauder” və digər zireh-
li döyüş maşınları, hava hücumundan 
müdafiə qoşunlarının istifadəsində 
yer alan modernizə edilmiş “Osa” və 
“S-125” zenit-raket kompleksləri də 
müasir silahlar kimi diqqəti çəkdi. 
Paradda, həmçinin son illərdə alınan 
“BTR-82A” zirehli transportyor, 
“T-90C” tankları, “TOS-1A” ağır 
reaktiv sistemi yer aldı. Şahinlərimiz 
– hava məkanımızın ayıq-sayıq 
keşikçiləri “Mİ-17-1V” və “Mİ-35M” 
hərbi vertolyotları, “SU-25” döyüş 
təyyarələri ilə səmada süzdülər.

Naxçıvan Muxtar Respublikası 
Ali Məclisinin sədri Vasif Talıbov 
demişdir: “Ordunun qüdrəti və 
döyüş qabiliyyətinin yüksək olma-
sı yalnız güclü texniki təminatla 
ölçülmür. O ordu güclüdür ki, onun 
sıralarında vətənpərvər gənclər 
xidmət edirlər”. Paradda iştirak 
edən 2000-ə yaxın şəxsi heyət, Ali 
Baş Komandanın müharibə əmrinə 
müntəzir əsgərlərimizin nizami, 
qətiyyətli addımlarla keçidi, ümum-
milli liderimizin də arzuladığı kimi, 
döyüş əzmi, böyük ruh yüksəkliyi 
və vətənpərvərlik hissi ilə seçilən 
əsgərlərimiz xalqımızın qələbə 
iradəsini bir daha nümayiş etdirdi.

Naxçıvanın müdafiə 
qabiliyyətinin daha da artma-
sı, mərkəzdən idarəetmənin 
təkmilləşdirilmə nəticəsində sarsılmaz 
müdafiə sisteminin qurulması təkcə 
hərbi paraddakı sıravi keçidlə deyil, 
eyni zamanda, hərbi təlimlərdə nüma-
yiş etdirdiyi döyüş qabiliyyəti, istərsə 
də təcavüzkar düşmənin təxribatlarına 
tutarlı cavab zərbələri ilə öz güc və 
qüdrətini təsdiqləmişdir.

Belə ki, 15 İyun – Milli Qur-
tuluş Günü münasibətilə Naxçıvan 
Muxtar Respublikasında keçirilən 
Azərbaycan-Türkiyə birgə hərbi 
təlimlərində Əlahiddə Ümumqoşun 
Ordusu nizam-intizamı və silah-sur-
sat təchizatı ilə NATO kimi qüdrətli 
hərbi-siyasi təşkilatda dünyanın 
supergücü olan Amerika Birləşmiş 
Ştatlarından sonra ikinci yerdə 

qərarlaşan, Avropada isə analoqu 
olmayan Türkiyə Silahlı Qüvvələri ilə 
bərabər səviyyəyə malik güc nümayiş 
etdirmişdir. Əlahiddə Ümumqoşun 
Ordusunun gecə şəraitində keçirdi-
yi taktiki təlimlər də şəxsi heyətin 
peşəkarlığının yüksək səviyyədə 
olduğunu sübuta yetirmişdir. Təmas 
xəttindəki strateji yüksəkliklərdə belə 
bir müdafiə sisteminin yaradılması 
sayəsində bu gün muxtar respublika-
dakı sülh və əminamanlıq bərqərar 
olunmuşdur. Erməni ilə burun-bu-
runa dayanan ən ucqar sərhəd dağ 
kəndlərində belə, gündəlik firəvan 
həyat öz axarınca gedir.

Hərbi paradın ötən müddətdə 
sosial şəbəkələrdə, informasiya 
agentliklərində, kütləvi informasiya 
vasitələrində böyük rezonans doğur-
duğunun şahidi olduq.

Moderator.az saytına açıqlama 
verən ehtiyatda olan polkovnik, hərbi 
ekspert Şair Ramaldanov: “Naxçı-
vanda ordunun gücünü təlimlərdə 
də, hərbi paradda da gördük. Naxçı-
van Əlahiddə Ümumqoşun Ordusu 
bizim hər birimizin fəxri və qürur 
mənbəyidir”.

Naxçıvan şəhəri sakinlərindən 
ötən əsrin 90-cı illərində Sədərək 
döyüşlərində iştirak etmiş müharibə 
veteranı, aprel şəhidimiz Qabil 
Orucəliyevin əmisi Elmar Orucəliyevin 
təəssüratları: “Bilirsiz, nə qədər 
qürurlandım. Bugünkü müasir hərbi 
texnika, dövlətimizin qayğısı ilə 
qüdrətlənən ordumuz hara, 27 il 
əvvəlki pərakəndə hərbi birləşmələr 
hara? Bu iilər ərzində dövlətimizlə 

bərabər ordumuz da görün necə 
güclənib. Hərbi parad mənə vaxtilə 
Sədərək uğrunda gedən ağır 
döyüşlərin, verdiyimiz qurbanların 
ağrı-acısını unutdurdu. Elə qəhrəman 
Qabilimin də ruhu yəqin ki, bu gün 
şaddır. Bir anlıq elə bildm bütün 
şəhidlərimizin qisası alınıb. Yaşıma 

baxmayın, lazım gələrsə, bax o əsgər 
balalarımızla birgə torpaqlarımızın 
azad olunması uğrunda yenidən 
döyüşə atılmağa hazıram.

Təqaüddə olan gömrük xidməti 
polkovnik-leytenantı Lətifə Əliyeva 
təəssüratını bölüşdü: “Müharibənin 
ağrı-acılarını, dəhşətlərini yaşa-
yan bir ailəyik. Qayınatam Əhəd 
Əliyev Böyük Vətən müharibəsi 
iştirakçısı idi, 1944-cü ildə almanlara 
qarşı döyüşlərdə gözlərini itirmiş-
di. Yoldaşım Səyyad Əliyev ötən 
əsrin 90-cı illərinin əvvəllərində 
Azərbaycanın ərazi bütövlüyü 
uğrunda fəal mübarizə aparanlardan 
idi. 1992-ci ildə Miltəpə yüksəkliyi 
uğrunda gedən döyüşlərdə şəhid olub. 
Oğlum Emil də atası ilə çiyin-çiyinə 
Sədərək döyüşlərində iştirak edib. 
Bu gün isə şəhid babasının adını 
vüqarla daşıyan nəvəm Səyyad bir 
ildən çoxdur ki, hərbi xidmətdədir. 
Hərbi paradı izləyərkən bütün bunlar 
– xalqımızın qəhrəmanlıq tarixi keçdi 

gözlərim önündən. Nə qədər qürur 
duydum. Ordumuzun qüdrəti, hərbi 
sənayemizin inkişafı göz qabağın-
dadır! O əsgərlərin hər birini nəvəm 
Səyyad kimi bağrıma basıb qucaqla-
maq, inşallah, tezliklə qələbə müjdəsi 
ilə bizi sevindirmələrini gözlədiyimizi 
demək istədim. Ana-nənələrimiz bu 

paraddan sonra hərbi xidmətdə olan 
övladlarından daha da arxayın ola-
caqlar. Ordumuzun bu gün nümayiş 
olunan döyüş əzmi, hərbçilərimizə 
olan dövlət qayğısı, ən müasir silah 
və texnikalarla təchiz olunması bunu 
deməyə əsas verir”.		

Ali Məclis sədrinin dediyi kimi, 
Vətən o zaman Vətən olur ki, o, həm 
qorunur, həm də torpağından səmərəli 
istifadə olunur. Bu möhtəşəm 
hərbi parad bir daha bunu sübut 
etdi. Sübut etdi ki, Vətən, əslində, 
bax elə o tətikdə olan barmaqdan, 
hədəfə tuşlanmış raket başlığından, 
“zirehlilər”in “nərəsi”ndən, səmada 
şığıyan şahinlərimizin ənginliklərə 
yüksəltdiyi üçrəngli bayraqdan 
başlayır. Sübut etdi ki, müdrik və 
uzaqgörən, vətənpərvər, millətsevər 
rəhbəri, bir də qüdrətli ordusu olan 
ölkə basılmaz!

 Mehriban SULTAN, 
“Şərq qapısı”

Ordu quruculuğu sahəsində aparılan islahatlar, Naxçıvanda 
Əlahiddə Ordunun yaradılması, bu ordunun ən müasir silah-
sursat, texnika ilə təchiz edilməsi bizim dövlət siyasətimizdir. 
Naxçıvanın hərbi potensialı böyük dərəcədə möhkəmlənmişdir. 
Naxçıvan ordusu bu gün güclü ordudur. Naxçıvan ordusunun 
hərbi texnika ilə təminatı ən yüksək səviyyədə təşkil edilir. Bu da 
təbiidir, çünki Naxçıvan strateji yerdə yerləşir. Naxçıvan blokada 
şəraitində yaşayır və belə olan halda Naxçıvanın döyüş potensialı 
ən yüksək səviyyədə olmalıdır.

İlhаm ƏLIYЕV  
Azərbaycan Respublikasının Prezidenti

Ordumuz dövlət müstəqilliyinin, ərazi 
bütövlüyünün və sülhün əsas təminatçısıdır

�� Uzun illərdir ki, rəsmi Bakı Ermənistan rəhbərliyinin yarıtmaz və 
zərərli siyasət yeritdiyi haqqında tutarlı faktlar ortaya qoyur. Analitiklər də 
zaman-zaman həmin mövzuda təhlillər aparırlar. Lakin hər dəfə həm erməni 
ekspertləri, həm də Ermənistanın kriminal xunta rejimi bunları təkzib etməyə 
cəhd göstərir. Üstəlik, Qərbin üzdəniraq qeyri-hökumət təşkilatları və bəzi 
dairələri Ermənistanı az qala regionun ən demokratik, insan haqlarının 
gözlənildiyi və demokratikləşən ölkə kimi təqdim edirdilər. Budur, diaspor 
nümayəndəsi Zare Palyan tamamilə əks mövqe nümayiş etdirir. O, konkret 
faktlarla Ermənistan hakimiyyətinin insan haqlarını tapdaladığını, öz xalqını 
güdaza verdiyini, işgüzar dairələri sıxışdırdığını, korrupsiyanı yüksək səviyyəyə 
qaldırdığını sübut edir. Bütün göstəricilərə görə Ermənistan dərin böhran 
içindədir və onun xilas olmaq imkanları minimaldır.

Transformasiyalara ehtiyac: 
kriminal və tamahkar 

hakimiyyətin yolu

Serj Sarkisyanın 2040-cı ilə qədər 
Ermənistan əhalisinin sayını 4 milyona 
çatdırmaq proqnozu ilə bağlı dediyi fikirlər 
erməni cəmiyyətində ciddi narazılıqlar 
yaradıb. Ekspertlər hakimiyyətin belə da-
nışmasını onun dərin böhran içində olması 
ilə izah edirlər. Bildirirlər ki, S.Sarkisyan 
iqtidarı faktiki olaraq ölkənin inkişafdan qa-
lacağını proqnozlaşdırır. O cümlədən, əhali 
artımı məsələsinin həll edilməyəcəyi xüsusi 
vurğulanır. Çünki 23 il ərzində Ermənistanda 
əhali artımı cəmi 1 milyon 100 min təxmin 
edilirsə, bu, fəlakətdir (2016-cı ilin statisti-
kasına görə, Ermənistanda əhalinin sayı 2 
milyon 925 min nəfər olub).

Əslində, S.Sarkisyan haqlıdır – erməni 
cəmiyyətinin indiki şərtlər daxilində gələcəyi 
müəmmalıdır. Burada gənc nəslin vəziyyəti 
acınacaqlı olaraq qalır. İnsanlar ölkəni tərk 
edirlər. Onlar dünyanın müxtəlif regionla-
rına, sözün həqiqi mənasında, Sarkisyan 
istibdadından qaçırlar. Bununla yanaşı, 
gedənlərin geri dönmə ehtimalı çox aşağıdır. 
Bu barədə bir sıra erməni mütəxəssis, ictimai 
xadim və ekspertlər açıq danışırlar.

Bunun son təzahürlərindən biri bu 
günlərdə keçirilən Ermənistan-Diaspor VI 

ümumerməni konfransında ifadə edilən 
fikirlər olub. ABŞ-da yaşayan ictimai 
xadim Zare Palyan jurnalistlərə Ermənistan 
hakimiyyətinin yeritdiyi siyasətlə bağlı öz 
fikirlərini bildirib. Z.Palyan S.Sarkisyanın 
əhali artımı ilə bağlı söylədiklərini belə şərh 
edib: "Əgər o, belə danışırsa, anlamalıdır ki, 
ölkədə ciddi transformasiyalara ehtiyac var-
dır" (bax: Этот путь ведет нас в пропасть – 
Заре Палян / "lragir.am", 18 sentyabr 2017).

Sözlərinə davam edərək Z.Palyan bildi-
rib ki, Ermənistan iqtidarının bu siyasəti da-
vam edərsə, insanların geri dönüşü mümkün 
olmayacaq. Razılaşaq ki, kifayət qədər ciddi 
ittiham olsa da, o, reallığı əks etdirir. İnsan-
ların Ermənistanı tərk etməsinin əsas səbəbi 
hakimiyyətin yarıtmaz, düşünülməmiş, 
məntiqsiz və anti-demokratik daxili və xarici 
siyasət yeritməsidir.

Müqayisə üçün deyək ki, Gürcüs-
tanın indiki statistikaya görə, əhalisinin 
sayı 3 milyon 719 mindir. Azərbaycanda 
əhalinin sayı 9,9 milyon nəfərə yaxındır. 
Və Azərbaycanda əhalinin artım qrafiki 
yüksələndir, Ermənistanda isə azalmağa doğ-
rudur. Adi müqayisələr göstərir ki, hazırda 
Ermənistan əhalisinin sayı təqribən təkcə 
Bakıda yaşayanlar qədərdir (Bakıda 2017-ci 
ilin mart ayına olan məlumata görə, 2 milyon 
250 min insan yaşayır).

Təbii ki, hətta bu qısa müqayisələr 

belə göstərir ki, Ermənistan hələ uzun 
müddət demoqrafik böhran içində yaşa-
yaraq qonşularından xeyli geridə qala-
caq. İndi Azərbaycanda insan resursları 
Ermənistandan 5 dəfə çoxdursa, 2040-cı ildə 
10 dəfə çox ola bilər. Z.Palyan kimi şovinist 
ermənilər də məhz bu gedişatdan qorxurlar. 
Lakin həqiqəti deyirlər.

Zare Palyan fikirlərinə davam edərək 
deyib ki, "Ermənistan hakimiyyəti 
heyrətamiz dərəcədə acgöz və tamahkardır" 

(bax: əvvəlki mənbəyə). Mövcud situasiya 
onları ayıltmalıdır. Prezident və məmurlar 
əməllərinə bir də nəzər salmalıdırlar. O, 
erməni hakimiyyətində oturanları nəzərdə 
tutaraq ifadə edib: "Sərhədsiz acgözlüyün 
sonu görünmür. Əlbəttə, hər şeyi dəyişmək 
olar, lakin hakimiyyətdə olan adamlar bu 
"dəyirmanda" özlərini cənnətdə hiss edirlər 
– vicdansızcasına və müzakirə etmədən tala-
yırlar. Elektrik enerjisinin qiymətini qaldırır-
lar, hərçənd, insanların əlində pul yoxdur. Bu 
isə o deməkdir ki, onlar (hakimiyyətdəkilər – 
red.) heç nəyi dəyişmək istəmirlər və insan-
ların Ermənistanı tərk etməsi üçün əllərindən 
gələn hər şeyi edirlər. Bu yol bizi uçuruma 
aparır, onu saxlamaq lazımdır" (bax: əvvəlki 
mənbəyə).

Doğrudur, cənab Zare Palyan, uzun 
illərdir ki, elə rəsmi Bakı da eyni fikirləri 

ifadə edir, Ermənistan hakimiyyətini ağıllı 
olmağa, öz xalqını bada verən siyasətdən əl 
çəkməyə çağırır. Lakin açıq danışaq, nə siz 
(erməni diasporu), nə də Sarkisyan rejimi 
həqiqəti eşitmək istəmirsiniz. İndi özünüz 
Ermənistan hakimiyyətinin haqsızlıqları ilə 
rastlaşıb etirazınızı bildirirsiniz.

Sarkisyan iqtidarının iki özəlliyi: 
ədalətsizlik və korrupsiya

Budur, Zare Palyan deyir ki, diaspor və 
xarici sərmayədarların Ermənistan iqti-
darına etibarı sıfırdır. Onun özü şəxsən 4 
dəfə Ermənistanda biznes qurmaq istəyib 
və 120 min ABŞ dolları həcmində sərmayə 
yatırıb. Lakin onların hamısını əlindən 
alıblar. Məhkəmə isə yoxdur. Beşinci dəfə 
isə İrəvanda, ümumiyyətlə, ona "çıx get!", 
deyiblər. Bütün bunlardan Z.Palyanın 
çıxardığı nəticələr belədir – Ermənistan 
hakimiyyəti quldur, acgöz, dağıdıcıdır, xalqı 
qırır, əxlaqsızdır, mərhəməti yoxdur, kor-
rupsionerdir və ədaləti tanımır (bax: əvvəlki 
mənbəyə).

Bunlardan başqa, Ermənistanda vəzifəyə 
qanında vəhşilik və ədalətsizlik olanları təyin 
edirlər. Belə təyin edilmiş naziri millətin 
rifahı üçün işləməyə məcbur etmək müm-
kün deyil. Bu səbəbdən də "Ermənistanda 

düz adamı axmaq sayırlar, onu heç bir yerə 
buraxmırlar. Varlanmaq üçün hər şeyə hazır 
olanları isə çevik və istedadlı adlandırırlar" 
(bax: əvvəlki mənbəyə).

Maraqlıdır ki, Zare Palyan erməni 
katolikosu II Qaregini də ikiüzlülükdə 
ittiham edib. O deyib ki, Serj Sarkisyanla 
katolikos Qaregindən həqiqət gözləmir, 
"başqalarının yazdıqlarını oxumaq heç kimə 
şərəf gətirmir" (bax: əvvəlki mənbəyə). Yəni 
nə Ermənistanın dövlət başçısı, nə də dini 

rəhbəri öz sözünü demir, kənardan edilən 
diqtə ilə oturub-dururlar. Buna görə də onla-
rın danışdıqları erməni xalqının deyil, kənar 
qüvvələrin maraqlarını ifadə edir.

Belə məlum olur ki, Ermənistanda daxili 
sosial-siyasi, iqtisadi, əxlaqi və mədəni 
vəziyyətin dərin böhran içində olduğu 
barədə artıq ermənilərin özləri yüksək səslə 
danışırlar. Ancaq burada iki maraqlı məqam 
mövcuddur.

Birincisi, Ermənistanın uçuruma getdiyi 
barədə Azərbaycan tərəfi dəfələrlə bəyanat 
verib, izah edib. Lakin Bakı bu haqda danı-
şanda ermənilər tamam əksini söyləyirdilər. 
Onlar Azərbaycanda qondarma problemlər 
axtarır və bunun fonunda Ermənistanın 
"inkişafından" bəhs edirdilər. Xüsusilə, 
erməni ordusunu hər şeyə qadir göstərirdilər. 
Aprel döyüşlərindən sonra isə Ermənistan 

cəmiyyəti sanki ayıldı. Hadisələrə nisbətən 
obyektiv yanaşmağa çalışdılar. Nəticədə, 
hakimiyyətin bütün qüsurları ilə bağlı 
fikirlərini açıq deyənlərin sayı artdı. İndi 
Ermənistanda dövlətçilik tarixindən tutmuş 
hazırkı erməni rəhbərliyinə qədər bütün 
hadisələri yenidən nəzərdən keçirməyə 
cəhdlər edilir. Bir sıra erməni tarixçisi artıq 
"soyqırımı" nağılının kənardan sırındığını, 
əsrlərlə türklərlə ermənilərin yanaşı yaşadı-
ğını, azərbaycanlıların düşmən obrazını ya-
ratmağın fəlakət olduğunu və s. vurğulayır-
lar. Özlüyündə bunlar maraqlı məqamlardır.

İkincisi, beynəlxalq qeyri-hökumət 
təşkilatları hesabatlarında Ermənistanı 
Cənubi Qafqazda ən demokratik, korrup-
siyanın az olduğu, demokratik islahatların 
uğurla keçirildiyi ölkə kimi təqdim edirlər. 
Təkcə Z.Palyanın gətirdiyi faktlar göstərir 
ki, bütün bunlar cəfəngiyatdır. Qərbin siyasi 
dairələri, qeyri-hökumət təşkilatları və sosial 
şəbəkələri əsasən ikili standartlarla hərəkət 
edirlər. Onlar ağa qara, qaraya da ağ deyə 
bilirlər. Onu vurğulayaq ki, indi bu barədə 
bir sıra alman KİV orqanı da yazır. Reallıqda 
Qərbin müəyyən dairələri dərin islamofo-
biya mərəzinə tutulublar. Nəticəsi də göz 
qabağındadır. Ermənistan indi uçuruma 
doğru daha sürətlə irəliləməkdədir. Əgər 
onun təcavüzkarlığına dəstək verməsəydilər, 
onu işğal etdikləri Azərbaycan torpaqla-
rından rədd etsəydilər, indi Ermənistanda 
vətəndaşlar insan ləyaqətinə uyğun olan 
şəraitdə yaşayardılar.

Artıq məlum olur ki, erməni ziyalıları 
da, Qərbin siyasi liderləri də Ermənistan 
məsələsində gecikiblər. Burada müstəqil 
dövlət quruculuğu baş tutmadı. Sonra necə 
olacaq, o da ermənilərin öz işləridir. Lakin 
bütün hallarda Ermənistanın işğalçı ordu-
su zəbt etdiyi Azərbaycan torpaqlarından 
çəkilməsə, erməniləri heç havadarları da 
xilas edə bilməyəcək. Bu, həqiqətdir, cənab 
Zare Palyan və Zori Balayan!

